
Фальклорныя запісы, зробленыя беларускімі даследчыкамі ў 
канцы ХХ ст., сведчаць аб даволі ўстойлівым захаванні 
«датэатральных формаў» творчасці народа, асабліва ў невялікіх па-
селішчах Беларусі, дзе не існуе ні прафесійных, ні самадзейных 
калектываў. Таму, на наш погляд, разглядаць гэтыя з’явы толькі як 
першапачатковую ступень развіцця больш дасканалых формаў, 
відаў і жанраў мастацкай творчасці не правамоцна.  
У сувязі з гэтым аўтар артыкула лічыць мэтазгодным замест 

тэрміна «датэатральныя формы творчасці» выкарыстоўваць 
паняцце «паратэатральныя формы народнай культуры». У яго (у 
адрозненне ад паратэатральных дзействаў «сармацкага барока» 
ХVІІІ ст., даследаваных і апісаных Г. І. Барышавым [1, с. 85–98]) мы 
ўключаем тэатральныя элементы сямейна-бытавой абраднасці; 
«каляндарныя святкаванні карнавальнага тыпу» (па М. М. Бахціну) 
з пераапрананнямі, калядаваннем, валачобніцтвам; святочныя 
ігрышчы тыпу «Жаніцьба Цярэшкі»; парадыйныя сцэнкі 
пераапранутых; фальклорна-гульнёвае выканальніцтва – адным 
словам, усе віды і формы творчасці народа, якія ўзнікаюць на 
хісткай мяжы рэчаіснасці, абраду і тэатра. 
Сярод спецыфічных асаблівасцей народнай драматычнай 

творчасці можна вылучыць: 1) дзеянне; 2) неабходнасць пераўва-
саблення ў той ці іншы вобраз з выкарыстаннем вядомых народнай 
традыцыі сродкаў гульні; 3) зараджэнне эстэтычнай функцыі 
дзеяння і пераўвасаблення чалавека (у адрозненне ад практычнай, 
рытуальна-магічнай ці культавай функцыі), якая выяўляе сябе ў 
элементах мастацкай вобразнасці [4, с. 5; 3, с. 52]. Усе гэтыя рысы, на 
наш погляд, можна знайсці і ў пахавальных галашэннях беларусаў. 
Пахавальныя звычаі і рытуалы з’яўляюцца як бы завяршальным 

звяном у сямейна-бытавой абрадавай творчасці народа. Іх 
вывучэнне (і ў прыватнасці, даследаванне памінальных гала-
шэнняў) мае вельмі глыбокiя гiстарычныя каранi. Сярод наву-

коўцаў, якія спачатку вывучалі, а пасля і сістэматызавалі 
пахавальныя абрады (у тым ліку і галашэнні), можна назваць 
прозвішчы Я. Ласiцкага, К. Фалютынскага, Л. Галенбоўскага, 
А. Рыпiнскага, Я. Тышкевiча, П. Шпiлеўскага, М. Дзмiтрыева, 
Ю. Крачкоўскага, П. Шэйна, Е. Раманава, А. Шлюбскага, А. Кат-
лярэўскага, У. Сысова, Т. Варфаламееву i iнш. Тым не менш 
пахавальныя галашэнні разглядалася імі пераважна з пункту 
гледжання этнаграфічна-фальклорнай традыцыі беларусаў, а ніяк 
не як частка элемента драматычнай творчасці ў сістэме 
паратэатральнай культуры нашага народа. 
Завяршальным звяном у сямейна-бытавой абраднасцi з’яўля-

юцца, як вядома, жалобныя звычаi i рытуалы. Неад’емнымi 
кампанентамi пахавальнага i памiнальнага абрадаў былi плачы з 
iмправiзаваным прыгаворам, так званыя галашэннi. Іх iмправiзацыi 
на пахаваннях i памiнках уяўляюць поўную супрацьлегласць 
смехавай культуры, тым не менш калi апошняя спрыяе 
своеасаблiваму катарсiсу душы праз станоўчыя эмоцыi, то першыя 
скiраваныя на той жа катарсiс толькi праз узмацненне драматызму, 
трагiчнасцi.  
Вядомы беларускі даследчык гэтай традыцыі Змітрок Бядуля 

называў галашэнні на хаўтурах аднымi з першых формаў у паэзii, 
таму што галашэнне «... творыцца не штучна, а лiецца з набалелай 
душы, з гаротнага сэрца проста, не задумваючыся аб тым, як 
сказаць свае словы, каб яны выходзiлi прыгажэйшымi» [2, с. 26].  
Заўважым, што гiсторыя пахавальных плачаў паходзiць са 

старажытных Егiпта i Iндыi, а вобраз плакальшчыцы сустракаецца 
ў антычнай лiтаратуры, эпасах Скандынавii, Францыi, рускiх 
летапiсах [6, с. 41]. На першы погляд можа падацца, што 
пахавальныя галашэнні не маюць ніякага дачынення да народнай 
драматычнай творчасці. Тым не менш прыгледзімся да іх больш 
уважліва. 
Шматлікія даследчыкі фальклорнай традыцыі пахавальных 

галашэнняў на Беларусі сцвярджаюць, што спецыяльных, «пра-
фесiйных» плакальшчыц на Беларусi не было: жанчын у беларускiх 
вёсках вучылi галасiць з дзяцiнства. Галашэнне – такое тонкае 
майстэрства, якое патрабавала таленту, прадуманай унутранай лiнii 
дзеяння, майстэрства валодання словам, пэўных артыстычных 
здольнасцей, спалучэння традыцыi з iмправiзацыяй. Патрабаваннi 
да выканальнiцтва такога тыпу народных твораў вельмi высокiя, 
прадыктаваныя глыбокiмі пачуццямі мастацкасцi і меры, якія 
заўсёды жывуць у нашым народзе. Ужо ў пералічаных рысах 

галашэння можна знайсці элементы тэатра, тым больш што 
жанчыны вучыліся галасіць у больш вопытнай вясковай галосніцы, 
што вельмі нагадвае ўстойлівую традыцыю фальклорнага тэатра 
падрыхтоўкі акцёра «з голасу» (напрыклад, у народных драмах 
«Цар Ірад», «Цар Максімільян»). Як выключэнне з правіл найбольш 
здольных да гэтай справы жанчын аднавяскоўцы спецыяльна 
запрашалi. Напрыклад, так было ў вёсцы Германавiчы 
Шаркаўшчынскага раёна Віцебскай вобласці. Гэтых жанчын тут 
называлi «галоснiцамі», таму што плакалі «на голас» (мелодыю), 
мелi свой спецыяльны сцэнарый, але ў залежнасцi ад асобы 
нябожчыка, яго чалавечых рыс i якасцей iмi выкарыстоўвалiся i 
iмправiзацыi. У апошнi час (канец 90-х гг. ХХ ст.) у гэтай вёсцы 
галасiць не прынята [5]. 
Традыцыя пахавальных галашэнняў (у параўнаннi, напрыклад, з 

рэкруцкiмi цi вясельнымi) на Беларусi з’яўляецца найбольш 
распаўсюджанай i ўстойлiвай i не выяўляе значных рэгіянальных 
адрозненняў. Выключэннем можна назваць толькi тое, што ў 
Пастаўскiм i Браслаўскiм раёнах працягвалі галасiць i пасля заходу 
сонца, што не было характэрна для iншых рэгiёнаў Беларусi. Тут не 
мела значэння і месца галашэння – цi то ў хаце, цi то ў хляве, цi то ў 
полi – у залежнасцi ад псiхалагiчнай неабходнасцi плакальшчыцы 
(у дадзеным выпадку, блiзкай нябожчыку раднi). 
Нягледзячы на відавочную суб’ектыўнасць пахавальных 

галашэнняў, дзе кожная галоснiца iмкнецца да выражэння сваiх 
пачуццяў, шукае ўласныя словы, сэнсавыя i iнтанацыйныя ацэнкi 
[6, с. 71], і ў выпадку галашэння па родным чалавеку, і ў выпадку 
запрашэння «прафесійнай» плакальшчыцы гэта абрад публiчнага 
выражэння гора. Лiчылася, што чым больш людзей прысутнiчае на 
хаўтурах, тым лепш. Многiя хадзiлi на пахаванне не толькi 
праводзiць у апошнi шлях знаёмага цi аднавяскоўца, але i 
паслухаць галашэннi.  
Менавіта гэты факт дазваляе выказаць меркаванне, што 

пахавальныя галашэнні аказалі даволі значны ўплыў на развіццё 
сусветнага тэатральнага мастацтва. Гэта відавочна ў адносінах да 
старажытнагрэчаскай трагедыі. Звернемся, напрыклад, да тэксту 
трагедыі Эсхіла «Персы», а менавіта да сцэны вяртання цара 
Ксеркса пасля разгрому яго войска афінянамі:  
Ксер кс .  Вздохни, вздохни, о горе и домой иди! / Хор .  Увы, вздыхаю и 

скорблю! / Кс ер кс .  Моим стенаньям стоном вторь! / Хор .  Делам 
плачевным отзвук – плач. / Ксерк с .  С моим ты согласуй свой плач! / Хор .  

Увы! Увы! / Ксе рк с .  О, бремя горя тяжкое! / Хор . Боль неизбывной 
скорби! / Кс ер кс .  Бей в грудь! Бей в грудь руками! Обо мне восплачь! / 
Хор .  Сам слёз достойный, плачу я. / Ксерк с .  Моим стенаньям стоном 
вторь! / Хор .  Не мог бы не стенать я, царь! / Ксе р кс .  Вопль громкий 
подыми, взывай! / Хор .  Увы! Увы! … [7, с. 6–7].  
На наш погляд, прыведзены дыялог красамоўна сведчыць аб 

пэўным уплыве пахавальных галашэнняў Старажытнай Грэцыі на 
яе драматургію і тэатр. 
Што тычыцца беларускага тэатральнага мастацтва, то гэта пытанне 

і ў пачатку ХХІ ст. застаецца не толькі нявырашаным, але і 
практычна не закранаецца даследчыкамі-мастацтвазнаўцамі.  

